
Gellir addasu’r gemau ar gyfer pob lefel

Gemau Sbarduno Siarad

1. Cei di fynd ar y llong os wyt ti’n...

Mae hon yn gêm dda ar gyfer ymarfer geirfa e.e. diddordebau.
Pawb i eistedd mewn cylch gydag un person (y tiwtor i ddechrau) yn sefyll yn y canol. Bydd y tiwtor yn dweud y frawddeg e.e. ‘Cei di fynd ar y llong os wyt ti’n hoffi nofio’ ac os ydy’r frawddeg honno’n berthnasol i rywun maen nhw’n gorfod codi a mynd i eistedd ar gadair arall yn y cylch. Bydd rhaid i’r tiwtor ffeindio cadair hefyd a’r person olaf i sefyll sy’n gorfod dweud y frawddeg nesaf yn y cylch. Does neb yn gallu mynd i eistedd ar y gadair drws nesaf iddyn nhw. 

Awgrymiadau: Cei di fynd ar y llong os wyt ti’n...           
Hoffi darllen                                                                    
Hoffi teithio 

Mynd i’r gampfa

Mynd i’r dafarn

Gwrando ar gerddoriaeth

Gwisgo esgidiau (bydd pawb yn gorfod symud!)

Byw yn Aberystwyth

Hoffi hufen iâ

Bwyta brecwast 

Gwylio rygbi  

a.y.y.b.

Yr un syniad â’r uchod, sef pawb i eistedd mewn cylch. Ond y tro hwn, bydd y tiwtor wedi rhoi gair yr un i’r myfyrwyr e.e. (rhywbeth allan o’r cwpwrdd bwyd – dewis o 4 gair) llaeth, tatws, bara, menyn neu fisgedi. Pan fydd y tiwtor yn galw ‘llaeth’, bydd pawb sydd wedi cael y gair hwnnw’n gorfod newid lle. Er mwyn cael pawb i newid lle, bydd y tiwtor yn galw ‘Cwpwrdd Bwyd!’ 

3. Ddoe es i siopa ac fe brynais i / Ddoe es i i siopa ac mi brynais i...
Gêm hwylus iawn sy’n dibynnu ar y cof! Gellir dosbarthu cardiau fflach bach CBAC i’r dosbarth i’w defnyddio hefyd, fel eu bod yn gorfod dewis rhywbeth sydd ar y cardiau fflach i’w brynu.

Pawb i eistedd mewn cylch. Os ydy’r cylch yn fawr, sef mwy na 7/8 person, dylid rhannu’r dosbarth i greu dau gylch. Gan gofio treiglo’r gair cyntaf, bydd y person cyntaf yn y cylch yn dweud:

Ddoe es i siopa ac fe brynais i gar.
Bydd yr ail berson yn dweud yr un peth ond yn ychwanegu gair arall:

Ddoe es i siopa ac fe brynais i gar ac afal.

Bydd y trydydd person yn dweud yr un peth ond yn ychwanegu gair arall:
Ddoe es i siopa ac fe brynais i gar, afal a llyfr.

a.y.y.b.
4. Taflu stori! 

Bydd angen pêl a bwriad y gêm yw creu stori mewn grŵp. Gellir addasu’r weithgaredd i ymarfer unrhyw batrymau a ddysgwyd yn y dosbarth.

Bydd y tiwtor yn dal y bêl ac yn dechrau stori e.e. ‘Aeth John ar ei wyliau...’

[image: image4.wmf]Bydd yn taflu’r bêl i berson arall a bydd hwnnw/honno’n gorfod ychwanegu brawddeg at y stori. Gyda dosbarth da, gellir defnyddio ‘yn ffodus’, ‘yn anffodus,’ er mwyn newid trywydd y stori.

e.e. yn anffodus roedd y trên yn hwyr

      yn ffodus roedd y bws wedi dod

      yn anffodus roedd y gyrrwr yn sâl

      yn ffodus roedd John yn gallu gyrru.

5.    Gêm y llinell
Bydd rhaid rhannu’r dosbarth yn grwpiau o 5/6 a bwriad y gêm yw gorfodi’r myfyrwyr i drafod ymysg ei gilydd. Mae’n rhaid i’r grŵp sefyll mewn llinell ond mae’n rhaid iddynt sefyll yn y drefn gywir. Bydd y tiwtor yn dweud wrthynt pa drefn e.e

Yn ôl oedran – yr ifancaf gyntaf.

Yn ôl eu henwau - yn nhrefn yr wyddor.

Yn ôl maint eu traed – y mwyaf gyntaf.

Yn ôl misoedd eu penblwydd.

Yn ôl enw’r tad - yn nhrefn yr wyddor.

a.y.y.b.

